
Հավելված
ՀՀ կառավարության 202   թ.
_______-ի N_____Ն որոշման



ԿԱՆՈՆՆԵՐ
ՔԱՂԱՔԱՇԻՆՈՒԹՅԱՆ ԲՆԱԳԱՎԱՌԻ ՊԱՏԱՍԽԱՆԱՏՈՒ ՄԱՍՆԱԳԵՏԻ ԷԹԻԿԱՅԻ

1. ՊԱՏԱՍԽԱՆԱՏՈՒ ՄԱՍՆԱԳԵՏԻ ԷԹԻԿԱՅԻ ԸՆԴՀԱՆՈՒՐ ԿԱՆՈՆՆԵՐԸ



1. Սույն որոշմամբ սահմանվում են քաղաքաշինության բնագավառի պատասխանատու մասնագետի (այսուհետ՝ մասնագետ) էթիկայի կանոնները:
2. Էթիկայի կանոնները տարածվում են  ինչպես հանրության, գործընկերների և այլոց հարաբերությունների վրա, այնպես էլ մասնագետի գործունեությամբ պայմանավորված կամ դրանից բխող ցանկացած այլ հարաբերության վրա:
3. Մասնագետն իր մասնագիտական գործունեության ընթացքում պարտավոր է՝
1) ապահովել կառուցապատման օբյեկտների նախագծերի հուսալիությունն ու անվտանգությունը,
2) բարելավել կառուցապատման օբյեկտի նախագծման, կառուցման և շահագործման որակը,
3) խթանել շինարարության ոլորտի կայուն զարգացմանը և նորարարությանը,
4) պահպանել շրջակա միջավայրը և պաշտպանել հանրային շահերը,
5) կանխարգելել մասնագիտական էթիկայի կանոնների խախտումը, կոռուպցիայի դրսևորումները և շահերի բախումը,
6) քաղաքաշինության բնագավառում սահմանված նորմատիվ պահանջներին համապատասխան հավաստի և սպառիչ տեղեկատվություն տրամադրել պետական կառավարման համակարգի մարմիններին (այսուհետ՝ պետական մարմիններ), հանրությանը և այլ շահագրգիռ կողմերին՝ պահպանելով ազնվության և բարեխղճության սկզբունքները,
7) արգելվում է մոլորության մեջ գցել, դիտավորյալ թաքցնել տեղեկատվությունը կամ խեղաթյուրել տվյալները քաղաքաշինության բնագավառում մասնագիտական գործունեության հետ կապված հարցերում,
8) չընդունել նվեր կամ չտալ համաձայնություն այն հետագայում ընդունելու վերաբերյալ, եթե կան հիմնավոր հիմքեր կարծելու, որ այն կապված է մասնագիտական պարտականությունների կատարման հետ և կարող է ուղղակի կամ անուղղակի կերպով ազդել իր կողմից իրականացվող մասնագիտական գործունեության որակի կամ օբյեկտիվության վրա,
9) պատշաճ կերպով կատարել իր պարտականությունները պետական ​​մարմինների, հասարակության և շահագրգիռ կողմերի նկատմամբ՝ խստորեն պահպանելով սահմանված ժամկետները և ապահովելով աշխատանքի բարձր որակը, 
10) ձեռնպահ մնալ այնպիսի իրավիճակների կամ գործողությունների մասնակից լինելուն, որոնք կարող են հանգեցնել շահերի բախման,
11) բոլոր որոշումները կայացնել գործող նորմերի հիման վրա՝ առանց հաշվի առնելու արտաքին ազդեցությունը,
12) պահպանել անկողմնակալություն՝ խուսափելով տարբեր խտրականություններից,
13) քաղաքաշինական օբյեկտների նախագծման, փորձաքննության իրականացման, շինարարության և վերահսկողության ընթացքում հաշվի առնել բնակչության խոցելի խմբերի, ներառյալ հաշմանդամություն ունեցող անձանց, երեխաների, տարեցների և սոցիալապես անապահով խմբերի կարիքները,
14) ապահովել մասնագիտական քննարկումներին բոլոր շահագրգիռ կողմերի մասնակցությունը, 
15) պահպանել մասնագիտական գործունեության ընթացքում ստացված տեղեկատվության գաղտնիությունը,
16) գաղտնի տեղեկատվությունն օգտագործել միայն մասնագիտական գործունեության շրջանակներում՝ պարտականությունների կատարման նպատակով:

2. ՊԱՏԱՍԽԱՆԱՏՈՒ ՄԱՍՆԱԳԵՏԻ ԷԹԻԿԱՅԻ ԿԱՆՈՆՆԵՐԸ ՄԱՍՆԱԳԵՏ-ՀԱՍԱՐԱԿՈՒԹՅՈՒՆ ՀԱՐԱԲԵՐՈՒԹՅՈՒՆՆԵՐՈՒՄ

4. Մասնագետը հասարակության հետ իր հարաբերություններում պարտավոր է՝
1) գործել ի շահ հանրության՝ պաշտպանելով անձանց առողջությունը, անվտանգությունն ու բարեկեցությունը,
2) քաղաքաշինական գործունեության ընթացքում բոլոր որոշումները կայացնել՝ հաշվի առնելով հասարակության շահերը, կայուն զարգացման սկզբունքները, ինչպես նաև պատմամշակութային ժառանգության արժեքնեի պահպանումը,
3) գործել թափանցիկության սկզբունքների պահպանմամբ՝ զերծ մնալով ցանկացած գործողությունից, որը կարող է վնասել հանրային շահերին կամ հանգեցնել հանրային դժգոհության առաջացմանը,
4) հանրությանը ժամանակին և լիարժեք տեղեկացնել քաղաքաշինական նախաձեռնությունների, դրանց նշանակության և հնարավոր հետևանքների մասին:

  3. ՊԱՏԱՍԽԱՆԱՏՈՒ ՄԱՍՆԱԳԵՏԻ ԷԹԻԿԱՅԻ ԿԱՆՈՆՆԵՐԸ ՇՐՋԱԿԱ ՄԻՋԱՎԱՅՐԻ ՈԼՈՐՏՈՒՄ

5. Մասնագիտական գործունեության իրականացման ընթացքում մասնագետը շրջակա միջավայրի պահպանման նպատակով պարտավոր է՝
1) իր մասնագիտական գործունեության ընթացքում հետևողական լինել և մշտապես միջոցներ ձեռնարկել շրջակա միջավայրի վրա բացասական ազդեցությունը նվազագույնի հասցնելու համար,
2) նպաստել քաղաքաշինական գործունեության իրականացման ընթացքում էկոլոգիապես անվտանգ և նորարարական տեխնոլոգիաների ներդրմանն ու կիրառմանը,
3) քաղաքաշինական գործունեության իրականացման ցանկացած փուլում առաջնահերթությունը տալ էկոլոգիապես մարքուր լուծումներին՝ նվազեցնելով էկոլոգիական ռիսկերը և հաշվի առնելով բնական ռեսուրսների պահպանությունը,
4) աջակցել քաղաքաշինական գործունեության իրականացման մասնակիցների բնապահպանական գիտակցության ձևավորմանը՝ բնական ռեսուրսների և շրջակա միջավայրի նկատմամբ պատասխանատու վերաբերմունք ձևավորելու նպատակով:

4. ՊԱՏԱՍԽԱՆԱՏՈՒ ՄԱՍՆԱԳԵՏԻ ԷԹԻԿԱՅԻ ԿԱՆՈՆՆԵՐԸ ՄԱՍՆԱԳԵՏ-ՀԱՄԱՅՆՔ ՀԱՐԱԲԵՐՈՒԹՅՈՒՆՆԵՐՈՒՄ
 
6. Մասնագետը համայնքի հետ իր հարաբերություններում պարտավոր է՝
1) ապահովել համայնքի բնակիչների հարմարավետություն ու անվտանգ միջավայր,
2) ապահովել քաղաքաշինական տարբեր օբյեկտներում հավասար հասանելիություն բնակչության բոլոր խավերի համար,
3) ապահովել համայնքի ներկայացուցիչների ներգրավումը քաղաքաշինական նախաձեռնությունների պլանավորման և իրականացման գործընթացներին:

5. ՊԱՏԱՍԽԱՆԱՏՈՒ ՄԱՍՆԱԳԵՏԻ ԷԹԻԿԱՅԻ ԿԱՆՈՆՆԵՐԸ ՄԱՍՆԱԳԵՏ-ՊԵՏԱԿԱՆ ՄԱՐՄԻՆ ՀԱՐԱԲԵՐՈՒԹՅՈՒՆՆԵՐՈՒՄ

7. Մասնագետը պետական մարմնի հետ իր հարաբերություններում պարտավոր է՝
1) ղեկավարվել Հայաստանի Հանրապետության օրենքներով և նորմատիվ իրավական ակտերով՝ միաժամանակ պահպանելով բոլոր շինարարական նորմերն ու կանոնները,
2) պետական և համայնքային մարմինների հետ փոխգործակցության շրջանակներում հաշվի առնել ներկայացված առաջարկությունները, հրահանգները և բացատրությունները՝ քաղաքաշինական օբյեկտների պլանավորման և նախագծման գործընթացների կատարելագործման, անվտանգության ապահովման, ինչպես նաև նորագույն տեխնոլոգիաների և մեթոդների կիրառման վերաբերյալ,
3) քաղաքաշինության բնագավառում վերահսկողություն իրականացնող մարմնին տրամադրել անհրաժեշտ տեղեկատվություն՝ վերջինիս կողմից իրականացվող վարույթի ընթացքում,
4) միջազգային համագործակցության շրջանակներում պահպանել տվյալ երկրի օրենսդրական պահանջներն ու նորմերը՝ հաշվի առնելով պատմամշակութային առանձնահատկություններն ու ավանդույթները:

6. ՊԱՏԱՍԽԱՆԱՏՈՒ ՄԱՍՆԱԳԵՏԻ ԷԹԻԿԱՅԻ ԿԱՆՈՆՆԵՐԸ ՄԱՍՆԱԳԵՏ-ԳՈՐԾԸՆԿԵՐ ՀԱՐԱԲԵՐՈՒԹՅՈՒՆՆԵՐՈՒՄ

8. Մասնագետը գործընկերոջ հետ իր հարաբերություններում պարտավոր է՝
1) քաղաքաշինական գործունեություն իրականացնել առողջ մրցակցության, մասնագիտական էթիկայի և բարեխղճության սկզբունքներով,
2) չսահմանել մասնագիտական ծառայությունների համար անհիմն ցածր գներ՝ մրցակցային առավելություններ ստանալու նպատակով, որը կարող է վնաս հասցնել ծառայությունների որակին և շուկայի կայուն զարգացմանը,
3) չտարածել գործընկերների գործունեության, որակավորման կամ մասնագիտական հեղինակության վերաբերյալ բացասական, կեղծ կամ խեղաթյուրված տեղեկություններ,
4) չվարկաբեկել գործընկերոջ բարի համբավն ու հեղինակությունը,
5) հարգել գործընկերոջ ներդրումը մասնագիտական գործունեության զարգացման գործում,
6) փորձագիտական եզրակացություն ներկայացնելիս տալ օբյեկտիվ և ճիշտ գնահատական,
7) ազնիվ և արդար վերաբերմունք ցուցաբերել գործընկերոջ նկատմամբ՝ հարգելով նրա իրավունքները,
8) հետևել իր ենթակա աշխատակիցներին և փորձուսում անցնողներին՝ իրենց պարտականությունները մասնագիտական չափանիշներին և էթիկայի կանոններին համապատասխան կատարելու համար,
9) հնարավորություն ընձեռել գործընկերոջը՝ զարգացնելու իր մասնագիտական ունակությունները:
 
7. ՊԱՏԱՍԽԱՆԱՏՈՒ ՄԱՍՆԱԳԵՏԻ ԷԹԻԿԱՅԻ ԿԱՆՈՆՆԵՐԸ ՄԱՍՆԱԳԵՏ-ՊԱՏՎԻՐԱՏՈՒ ՀԱՐԱԲԵՐՈՒԹՅՈՒՆՆԵՐՈՒՄ

9. Մասնագետը պատվիրատուի հետ իր հարաբերություններում պարտավոր է՝
1) կատարել պատվիրատուի հետ կնքած պայմանագրով ստանձնած բոլոր պարտականությունները,
2) ապահովել անհրաժեշտ տեղեկատվության տրամադրում պայմանագրով նախատեսված աշխատանքային գործունեության ողջ ընթացքում,
3) գործել ի շահ պատվիրատուի՝ մատուցելով որակյալ ծառայություններ, լինել ազնիվ և բարեխիղճ՝ խուսափելով շահերի բախումից,
4) անկանխատեսելի խնդիրների առաջացման դեպքում անհապաղ տեղեկացնել պատվիրատուին՝ առաջարկելով հնարավոր լուծումներ:

8. ՇԱՀԵՐԻ ԲԱԽՈՒՄԸ

10. Սույն կետի իմաստով՝ շահերի բախում է համարվում այն իրավիճակը, երբ մասնագետի` հասարակության կամ շրջակա միջավայրի կամ համայնքի կամ պետական մարմնի կամ գործընկերոջ կամ պատվիրատուի շահերից գործելու պարտականությունը վտանգվում է կամ կարող է վտանգվել կամ որևէ այլ կերպ ներազդեցություն ունենալ՝ ելնելով մասնագետի, նրան փոխկապակցված անձանց և երրորդ անձանց միջև առկա մասնավոր հարաբերություններից: Սույն կետի իմաստով՝ փոխկապակցված են համարվում մերձավոր ազգակցությամբ կամ խնամիությամբ (ծնող, ամուսին, երեխա, եղբայր, քույր, տատ, պապ, թոռ, ինչպես նաև ամուսնու ծնող, երեխա, եղբայր կամ քույր, տատ, պապ, թոռ) կապված անձինք:
11. Մասնագետն իր մասնագիտական պարտականությունների իրականացման ընթացքում պարտավոր է բացառել շահերի բախումը:






Հայաստանի Հանրապետության
         վարչապետի աշխատակազմի
                       ղեկավար							Ա. Հարությունյան


